
Naalakkersuisut oqartussaaffiit nunatsinnut angerlaassassarineqarsinnaasut ilanngussaq 1-

imi allassimasut Namminersorlutik Oqartussat inatsisaani allassimasuni suliassaqarfiit 

pineqartut pillugit Naalakkersuisut nalunaarusioqqullugit peqquneqarnissaanik Inatsisartuni 

aalajangiiffigisassatut siunnersuut. Nalunaarusiaq, kingusinnerpaamik UPA2018-imi 

Inatsisartunut saqqummiunneqartussanngortitassaq, suliassaqarfiit ataasiakkaani tamani 

tulliuttunik nalunaarsuiffiussapput: 

a. Suliassaqarfiup ingerlanneranut ullumikkut Naalagaaffimmut qanoq akeqarpa, 

Kalaallit Nunaannullu qanoq akeqassava illersorsinnaasumik suliassaqarfik 

ingerlatissappagu? 

b. Suliassat ingerlannissaani piginnaasat suut eqquutsinneqassappat, Kalaallit Nunaanni 

Namminersorlutik Oqartussat suliassaqarfik ingerlanneqartumik illersorneqarsinnaa-

sumik ingerlatsissaguni?  

c. Iluaqutigineqartussat pitsaanngequtillu suliassaqarfiit ingerlanneqartut angerlaanne-

rini suut kingunerissavai? 

d. Suliassaqarfiit ingerlanneqartut angerlaannissaanni suliassat piffissami sivikitsup 

iluani, piffissami akunnattup iluani imaluunniit piffissap sivisuup ingerlanerani 

suliarineqarlutik tulleriissarneqarnissai Naalakkersuisunit ingerlanneqartussaasori-

vaat? 

(Inatsisartunut ilaasortaq Aqqaluaq B. Egede, Inuit Ataqatigiit) 

 

Inuit issittormiut kattuffii oqariartuuteqarput issittumi inuusugut, issittumi najugaqartuusugut, 

oqallisaasunut, aalajangiiffigisassasanullu pineqartunut, pissutsinik ilisimaarinninneq 

tunngaviussasoq. Qaammaasalimmik aaliangiisarnissaq sapinngisamik 

anguniarneqartuartariaqartoq. 

 

Taamanna  Siumumiit isumaqatigaarput, tassami ineriartornissamut akerliunngilagut. Tassami 

issittormiuusugut, allatuulli suliffiit, atorfiit, aningaasanik isaatitaqarnissaq qularnaatsoq, 

pikkorissarnerit, ilinniartitaaneq, peqqinneruneq, angerlarsimaffit ulluttinnut tulluuttut, allallu 

ineriartornerup nassatai pisariaqartippagut.  

 

Inuiattut aaliangingarput Namminersorluni Oqartussaaneq ineriartornissamik pisussaaffiliivoq.  

 

Piffissaq inuiaqatigiinni allannguiffiusoq ornipparput. Inussutissarsiutit nutaat, aatsitassarsiornikkut 

annertuumik suliffeqarnikkut aningaasaqarnikkullu allannguisinnaasut aammalu aangallannikkut 

allannguutissat, malittigisaanik takornariaqarneq inuussutissarsiuutitut malunnaaatilimmik inuia-

qatigiinni aallannguissasoq naatsorsuutaasariaqarpoq. 

 

Naalakkersuisuutitaqartut isumaqatigiissutaanni qulequttaapput; ataatsimoorneq, toqqissisimaneq 

ineriartornerlu. 

 

Ullutsinni inooriaatsimi kiassarneq qiviaraanni, nerisassaqarniarneq qiviaraani, issittormiuulluni 

tunngaviit pisariaqarluinnartut, taava una nalunngilarput aningaasaqarneq apeqqutaanerpaasoq, 

kiassarnermut akissaqassagaanni, nerisassaqassagaanni. 



 

 

Namminersorluni Oqartussaanermi nalunngilarput ima aaqqissugaasoq, aningaasartuutit inuiattut 

nammineerluta akilersortussaallutigit, tamanna angutserlugu, tamatta nunatta pisariaqartippaatigut. 

 

Tamatta pikkoriffeqarlutalu atorfissaqarpugut. 

 

Taamaammat anguniakkat orninneranni qaammaasalimmik aalajangiisarnissaq eqqarsaatigalugu, 

una siunnersuut Siumumiit taperserparput, soqutigalugulu malinnaaffigissallugu. 

 

Aappassaaniinnginnerani ataatsimiisitaliamut susassaqartumut innersuuppparput. 

 

Qujanaq. 

 

Jens-Erik Kirkegaard, Siumut. 

 


